ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը.
ՀՀ կառավարության 03.03.2022թ.-ի N250-Լ որոշման համաձայն՝  ՀՀ 2023 թվականի պետական բյուջեի միջոցների հաշվին ՀՀ քաղաքաշինության կոմիտեի (այսուհետ` Կոմիտե) պատվիրատվությամբ «Սեյսմշին» ՍՊԸ կողմից  (01.02.2023թ NՀՀՔԿ-ԳՀԾՁԲ-22/22 պայմանագիր) իրականացվել է Կարեն Դեմիրճյանի անվան Երևանի մարզահամերգային համալիրի տեխնիկական վիճակի հետազննություն, կազմվել է համապատասխան տեխնիկական անձնագիր, նշվել են շենքի շահագործման մատչելիության  հիմնական միջոցառումները, որոնք ենթակա են առաջիկա բյուջետային տարիների ընթացքում իրականացման:
Բացի այդ, ԱՄՆ Միջազգային զարգացման գործակալության (ԱՄՆ ՄԶԳ) միջոցով և ֆինանսավորմամբ «Դիմոքրասի Ինթերնեյշնլ»  հայաստանյան գրասենյակի աջակցությամբ Եվրոպայից ժամանած փորձագետները ներկայացրել են համապարփակ զեկույց-առաջարկ մարզահամերգային համալիրի մատչելիության միջոցառումների կազմակերպման, նախագծման վերաբերյալ: Զեկույց-առաջարկը ներկայացվել է գիրք-ուղեցույցի տեսքով՝ նախագծման աշխատանքներին օժանդակելու համար:
Նախագծի ընդունումը պայմանավորված է ՀՀ վարչապետի աշխատակազմի ղեկավար  Արայիկ Հարությունյանի գլխավորությամբ կայացած  «Եվրոպական քաղաքական համայնքի 8-րդ գագաթնաժողովի կազմակերպման հանձնաժողովի» նիստի շրջանակներում Կոմիտեին տրված հանձնարարականի (2025 թվականի հուլիսի 11-ի N ՂԱ/12-2025 արձանագրության 2-րդ կետի 7-րդ ենթակետ) կատարման անհրաժեշտությամբ։ Հանձնարարականի շրջանակներում Կոմիտեի պատվիրատվությամբ նախատեսվում է  մշակել Կարեն Դեմիրճյանի անվան Երևանի մարզահամերգային համալիրի շենքի հաշմանդամություն ունեցող անձանց համար մատչելիության պահանջների ապահովման համապատասխան նախագծային փաստաթղթերը և դրա հիման վրա կազմակերպել շինարարական աշխատանքների գնման գործընթացը։
Ծրագրի իրականացումը կնպաստի ոչ միայն «Եվրոպական քաղաքական համայնքի 8-րդ գագաթնաժողովի կազմակերպման հանձնաժողովի» նիստի շրջանակներում  կազմակերպվող միջոցառմանը, այլ նաև հետագա միջոցառումներին (COP 17) հենաշարժական խնդիրներ ունեցող անձանց ազատ տեղաշարժման հնարավորության բարելավմանը:
ՀՀ կառավարության 28.08.2025թ. N1234-Ն որոշմամբ Կոմիտեին հատկացված բյուջետային միջոցների շրջանակներում 26.09.2025թ. կնքված NՀՀՔԿ-ՀՄԱԽԾՁԲ-25/4 պայմանագրի հիման վրա «Հայնախագիծ» ՓԲԸ-ն Կոմիտեին տրամադրել է մշակված և փորձաքննություն անցած նախագծային փաթեթը, որով շինարարական աշխատանքների նախահաշվային արժեքը կազմել է 323,556.0  հազար ՀՀ դրամ:
Կարեն Դեմիրճյանի անվան Երևանի մարզահամերգային համալիրի շենքի հաշմանդամություն ունեցող անձանց համար մատչելիության  պահանջների ապահովման համապատասխան շինարարական աշխատանքների նախահաշվային փաստաթղթերի հիման վրա գնման գործընթացը կազմակերպվել է հրատապ բաց մրցույթ (ՀԲՄ) ընթացակարգով, Գնումների մասին ՀՀ օրենքի 15-րդ հոդվածի 6-րդ կետի պահանջների համաձայն (առանց ֆինանսական միջոցների նախատեսման), հայտարարության և հրավերի տեքստը հրապարակվել է 26.01.2026թ. (ՀՀՔԿ-ՀԲՄԱՇՁԲ-26/1 ծածկագրով գնման ընթացակարգ):
Միաժամանակ հարկ է նշել, որ ՀՀ 2026-2028թթ ՄԺԾԾ հայտի նախագծի շրջանակներում մարզահամերգային համալիրի մատչելիության միջոցառումների  նախագծման ֆինանսավորման համար Կոմիտեն ներկայացրել էր համապատասխան հաշվարկ՝ ի թիվս այլ օբյեկտների, որոնց համար  առաջիկա տարիներին գումար չի նախատեսվել:

2. Առաջարկվող կարգավորման բնույթը
Կարեն Դեմիրճյանի անվան Երևանի մարզահամերգային համալիրի շենքի հաշմանդամություն ունեցող անձանց համար մատչելիության  պահանջների ապահովման համապատասխան շինարարական աշխատանքների կատարման նպատակով առաջարկվում է ՀՀ 2026 թվականի պետական բյուջեում կատարել վերաբաշխում և ՀՀ կառավարության պահուստային ֆոնդից 310,998.6 հազար ՀՀ դրամ հատկացնել Կոմիտեին` կազմակերպված գնման գործընթացի արդյունքում կնքվելիք պայմանագրի ֆինանսավորման համար:
Շինարարական աշխատանքների ծավալաթերթ-նախահաշվով նախատեսվում է հիմնականում իրականացնել աստիճանների թեք վերելակների և աստիճանագնացների
տեղադրում, էվակուացիոն աթոռների ձեռքբերում, վատ լսողների համար տեղեկատվական շարժական լոկատորներով ապահովում և այլն:        
  3. Այլ իրավական ակտերում փոփոխությունների և/կամ լրացումների անհրաժեշտությունը
Նախագծի ընդունման դեպքում այլ իրավական ակտերում փոփոխություններ և/կամ լրացումներ չեն նախատեսվում: 
4.	Պետական կամ տեղական ինքնակառավարման մարմնի բյուջեում ծախսերի և եկամուտների էական ավելացման կամ նվազեցման մասին
Նախագիծը չի հանգեցնի ՀՀ պետական բյուջեում ծախսերի ավելացման կամ նվազեցման:

5. Կապը ռազմավարական փաստաթղթերի հետ
«Քաղաքաշինության մասին»  ՀՀ օրենք
Հոդված 16 Քաղաքաշինական նորմատիվատեխնիկական փաստաթղթերի համակարգը քաղաքաշինական գործունեության պետական կարգավորման միջոց է, որը սահմանում է հուսալիության, շրջակա միջավայրի պահպանության, հակահրդեհային, սանիտարահիգիենիկ, հաշմանդամություն ունեցող անձանց տեղաշարժման մատչելիությունն ապահովող և այլ անհրաժեշտ նորմեր, կանոններ, ցուցանիշներ, ինչպես նաև նախագծման, իրականացման ու շահագործման ընթացքում որակի ապահովման պայմաններ` օբյեկտին, առանձին շենքին, շինությանը, կոնստրուկցիային կամ շինարարական նյութերին ներկայացվող պահանջներով:
Հոդված 10 
կետ1, 3-րդ ենթակետ
Կառավարությունը քաղաքաշինության բնագավառում՝ …..հաստատում է հաշմանդամություն ունեցող անձանց համար բնակելի, հասարակական, արտադրական շենքերի ու շինությունների, տրանսպորտային ենթակառուցվածքների մատչելիության ապահովմանն ուղղված ծրագրերը, սահմանում է առաջնահերթություններ.

6. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ քաղաքաշինության կոմիտեի կողմից:

7. Ակնկալվող արդյունքը
Կարեն Դեմիրճյանի անվան Երևանի մարզահամերգային համալիրի շենքը հաշմանդամություն ունեցող անձանց տեղաշարժման մատչելիությունն ապահովող  վիճակի բերելու համար ֆինանսական միջոցների տրամադրում:


